
“Muzej ratnog 
djetinjstva je 
primjer kako muzeji 
mogu mijenjati 
živote ljudi i učiniti 
naš svijet boljim 
mjestom za život.”

Dr. Marlen Mouliou
Predsjednica žirija, Evropski muzej godine



RIJEČ
OSNIVAČA
Drage prijateljice i prijatelji Muzeja ratnog djetinjstva,

iza nas je još jedna uspješna godina u kojoj smo nastavili ispunjavati svoju misiju, 
ali i jačati organizaciju s ciljem njene dugoročne održivosti.

Na sljedećim stranicama našeg godišnjeg izvještaja možete pročitati o našim 
dokumentacijskim, izlagačkim, edukativnim i drugim aktivnostima iz 2023. 
godine. Proširili smo kolekciju, izlagali u novim državama, razvili nove 
metodologije i alate, gradili nova uspješna partnerstva širom Evrope, pokrenuli 
svoj Centar za edukaciju o miru i pravdi, organizirali jednu međunarodnu 
konferenciju, održali i proširili svoj rad u Ukrajini te diverzificirali svoje izvore 
finansiranja. Naše izložbe posjetilo je preko 30.000 posjetilaca, a u našim 
edukativnim programima učestvovalo je preko 3.000 djece i mladih.

U 2024. godinu ulazimo s aktivnim uredima u Sarajevu, Kijevu i Hagu, u kojima 
danas radi 40 ljudi posvećenih našoj misiji. U BiH ćemo u saradnji s UN-om i 
drugim partnerima 2024. i 2025. godine implementirati veliki projekt “Mirovna 
priča”, u okviru kojeg ćemo u preko 20 općina realizirati aktivnosti zajedno sa 
stotinama učenika, mladih i nastavnika. Ovim projektom ćemo povećati doseg 
svojih aktivnosti u BiH na najvišu razinu od osnivanja Muzeja. U Ukrajini ćemo 
nastaviti širiti kolekciju i vršiti pripreme za otvaranje stalne postavke u Kijevu. U 
Holandiji ćemo jačati svoje prisustvo kroz nekoliko inicijativa, te ćemo pripremati 
izlagačke aktivnosti u ovoj zemlji. 

Istovremeno, nastavit ćemo svoje aktivnosti u drugim zemljama s fokusom na 
izlaganje i proširenje kolekcije koja već sada obuhvata preko 6.000 eksponata i 
svjedočenja iz 20 različitih ratova.

Ovaj godišnji izvještaj daje vam pregled naših aktivnosti u prethodnoj godini. 
Bez vaše podrške, vaših posjeta, vaših donacija i vašeg doprinosa ovakav put 
Muzeja ratnog djetinjstva ne bi bio moguć. Hvala vam na tome.

Želimo vam što mirniju 2024. godinu.

Jasminko Halilović
Osnivač i generalni direktor MRD-a

“U 2024. godinu ulazimo 
s aktivnim uredima 
u Sarajevu, Kijevu i Hagu, 
u kojima danas radi 40 ljudi 
posvećenih našoj misiji.”

DOKUMENTACIJA I KOLEKCIJA

Još 380 priča i eksponata:
Od Ukrajine do Mijanmara
Muzej ratnog djetinjstva je tokom 2023. nastavio prikupljati eksponate i svjedočenja u Bosni i 
Hercegovini, ali i širom svijeta. U BiH smo pokrenuli poseban projekt dokumentacije iskustava 
pripadnika i pripadnica nacionalnih manjina, koji i dalje traje.

U Ukrajini smo, uprkos ratnim okolnostima, dokumentirali blizu 150 novih iskustava i eksponata. 
Ukrajinska kolekcija MRD-a sada broji 500 eksponata od preko 300 djece, i zasigurno je već 
sada jedan od najvažnijih arhiva o iskustvima djece u ovom ratu.

“Važno nam je da imamo svjedočenja i iz sela, i iz 
malih i velikih gradova, iz svih dijelova zemlje. Samo 
tako možemo cjelovito dokumentirati iskustvo djece 
u ovom ratu. U 2023. godini smo posebnu pažnju 
posvetili i dokumentaciji iskustava Krimskih Tatara, 
autohtonog etničkog stanovništva Krima, koji je 
Rusija okupirala 2014. godine. Na dokumentacijskim 
aktivnostima Muzeja u Ukrajini sada radi tim od 
osam istraživačica i istraživača. 
U narednoj godini nastavit ćemo ekspanziju svoje 
kolekcije.”

Svitlana Osipchuk
Direktorica ureda MRD-a u Ukrajini



NOVI EKSPONATI U KOLEKCIJI

Glinena lutka
Mnogo zabavnih sjećanja me veže za našu dvospratnu porodičnu kuću u Hpa-Anu u 
Mijanmaru. U njoj sam živio s roditeljima, starijom sestrom i nanom. Moja najbolja prijateljica i ja 
smo u njoj proveli mnogo zabavnih trenutaka igrajući se i gledajući televiziju, ali sve se 
promijenilo kada je rat počeo.

Naš rodni grad više nije bio siguran i više nismo mogli ići u školu. Moji roditelji su se morali 
skrivati. Vojnici bi često nailazili, zastrašivali mamu i tatu, razbijali i krali stvari iz naše kuće. Malo 
poslije toga uveden je policijski sat. Sestra i ja smo ostali kod nane, ali se nismo osjećali sigurno.

Tokom 2021. godine odlučili smo izbjeći na Tajland. Sedam dana smo putovali kroz džunglu da 
bismo stigli dotamo. Prije nego što smo otišli, neko vrijeme smo bili u kući rodice s kojom sam 
bio veoma blizak. Posljednje večeri prije polaska za Tajland rodica mi je napravila ovu lutku od 
gline i rekla mi da je pogledam kad god mi bude nedostajala.

Sada su stvari malo bolje. Idem u školu za migrante i imam nove prijatelje, ali ipak često mislim 
o svom rodnom gradu i rodici. Pitam se hoćemo li se ikad više vidjeti.

Kaung (m), rođ. 2011.
Mijanmar



EKSPONAT U FOKUSU

Nisam imala ništa osim knjige
Probudila sam se 24. februara 2022. u 7:30 i rekla mami: “Spremi se, zakasnit ćemo u školu. 
Nastava počinje za pola sata.” Mama mi je odgovorila: “Nema više škole. Rat je.” Počela je 
pucnjava, čula sam mitraljez. Prepala sam se. Ležala sam u krevetu i nisam znala šta da radim. 
Kasnije smo otišli u djedov podrum. U njemu je bio TV, čajnik, kauč – bilo je hladno u podrumu. I 
naš mačak Glaša je bio s nama.
Na proljeće smo izbjegli u zapadnu Ukrajinu, kod očeve sestre. Na putu do tamo, u vozu, čitali 
smo ovu knjigu. Dali su nam je u školi malo prije početka rata. Tako divna knjiga! Pročitala sam 
od početka do kraja, svih 95 stranica, dok smo putovali. Kod kuće sam je pročitala još nekoliko 
puta – nisam htjela trošiti bateriju. Interneta ionako nije bilo, nisam imala ništa osim ove knjige.

Nastya (ž), rođ. 2011.
Ukrajina

Proteklu godinu pamtit ćemo i po tome što smo prvi put dobili eksponate iz Mijanmara, 
Mozambika, Sudana, i sa Tajlanda, čime je naša kolekcija postala još raznolikija. S preko 
6.000 eksponata iz 20 različitih konflikata, vjerujemo da je naša kolekcija već sad jedna 
od najznačajnijih svjetskih kolekcija o iskustvu odrastanja obilježenog ratom.



Izložbe

MUZEJ RATNOG DJETINJSTVA GODIŠNJI IZVJEŠTAJ 2023.



Pored stalne postavke u Sarajevu, i ove godine smo organizirali niz izložbi na 

drugim lokacijama. Tako smo u BiH gostovali u Tuzli, a naša izložba u 

Bukureštu bila je specijalni gost Rumunske muzejske asocijacije povodom 

Evropske noći muzeja. To je dosad naša najuspješnija putujuća izložba, koju je 

posjetilo 5.000 posjetilaca. U julu ove godine naša izložba “Progovara(j)mo”, o 

ženama iz BiH koje su u mladoj dobi bile žrtve ratnog seksualnog nasilja, 

predstavljena je na godišnjoj konferenciji Udruženja za studije sjećanja 

(Memory Studies Association) u Newcastleu. Pored toga, posebno smo 

ponosni da smo u septembru imali i prvu izložbu u Ukrajini od početka 

potpune invazije na ovu zemlju. Izložba je bila posvećena iskustvima djece iz 

Ukrajine koja su zbog rata bila primorana izbjeći u inostranstvo. U oktobru 

smo na svojoj web-stranici objavili izložbu eksponata iz Gaze prikupljenih 2021. 

i 2022. godine. Konačno, u novembru smo u Briselu na događaju “Status 

Evrope”, u prisustvu donosilaca odluka, predsjednika i ministara evropskih 

država, imali priliku izložiti dva eksponata iz svoje kolekcije, jedan iz Ukrajine i 

jedan iz Palestine, upozoravajući da Evropska unija treba učiniti više za 

sigurnost djece.

IZLAGANJE

Izlagali smo u 
pet država 
u 2023. godini



IZLAGANJE

Nova rotacija 
izložbe u Muzeju 
ratnog djetinjstva 
u Sarajevu

Kao i svake godine, još jednom 
smo rotirali postavku u Sarajevu 
kako bismo predstavili dosad 
neizložene priče i eksponate. 
Većina ove postavke uvijek je iz 
bh. kolekcije MRD-a, dok je manji 
dio priča i eksponata odabran iz 
naše međunarodne kolekcije.



Ne zaboravite 
posjetiti MRD 

u 2024. godini!

Ne zaboravite 
posjetiti MRD 

u 2024. godini!

Godinu su obilježile i aktivnosti na unapređenju 
prostora stalne postavke: unaprijeđene su rasvjeta 

i druga oprema te su producirani dodatni 
interaktivni sadržaji za posjetioce. 

Kako odlučujemo šta će biti 
uključeno u izložbu MRD-a?

Priče u kolekciji MRD-a razvrstane su, u 
zavisnosti od toga o čemu govore, u 41 
različitu tematsku skupinu – klasifikaciju. 
S obzirom na to da priče nekad govore o više 
različitih stvari, onda one, po metodologiji 
MRD-a, mogu imati primarnu, sekundarnu i 
tercijarnu klasifikaciju.

Primjeri tih klasifikacija su: Generalna 
opasnost, Sklonište, Gubitak voljene osobe, 
Izbjegličko iskustvo, Odjeća, Igra i sl. Ove 
klasifikacije koristimo kako bismo bili sigurni 
da će svaka naša izložba posjetiocima 
prikazati višeslojnost ovog iskustva.



MAJ – JUNI 2023.

MRD specijalni gost 
Rumunske muzejske 
asocijacije

Muzej ratnog djetinjstva bio je specijalni gost 
ovogodišnje Evropske noći muzeja u 
Rumuniji. Tim povodom, 12. maja 2023. 
godine otvorena je izložba Muzeja ratnog 
djetinjstva “Slušaj” u centru Bukurešta, u 
organizaciji Rumunske muzejske asocijacije.

Otvaranje izložbe MRD-a u Bukureštu pratio 
je veliki broj medija, a rumunska nacionalna 
televizija pripremila je specijalni jednosatni 
program o MRD-u. Na izložbi, koja je bila 
fokusirana na ukrajinsku kolekciju Muzeja, 
predstavljeni su i eksponati iz Drugog 
svjetskog rata, ali i iz BiH, Iraka, Sirije i drugih 
država. Među eksponatima i svjedočenjima o 
ratu u Ukrajini izložene su i priče ukrajinskih 
izbjeglica koje trenutno borave u Bukureštu, 
čime je izložba učinjena posebno značajnom 
za lokalnu zajednicu.

Samo prvog dana nakon 
otvaranja, a povodom Evropske 
noći muzeja, izložbu “Slušaj” 
posjetilo je preko 3.000 ljudi.



Prva izložba u Tuzli
U Centru za kulturu u Tuzli 21. juna 2023. svečano je otvorena prva izložba Muzeja ratnog 
djetinjstva u ovom bh. gradu. Predstavljanjem ličnih priča i predmeta djece iz BiH, Sirije, Iraka, 
Afganistana, Jemena, Ukrajine i s Kosova izložba skreće pažnju na višestruke negativne utjecaje 
ratova na djecu. Također, dio izloženih predmeta bio je direktno vezan za odrastanje na 
području Tuzle, Srebrenice i okoline, a u znaku obilježavanja Svjetskog dana izbjeglica poseban 
fokus stavljen je na priče koje govore o iskustvima raseljeništva, izbjeglištva i odrastanja
u pokretu.

Pored toga, edukatorice MRD-a održale su tri kreativne radionice pod nazivom "Radionice 
gline". Prva je održana s djecom i mladima s teškoćama iz Udruženja Soci u Tuzli, a druge dvije 
s djecom i mladima iz TRC Borići u Bihaću.

JUNI – JULI 2023.



Izložba “Progovara(j)mo” 
predstavljena u Newcastelu

Izložba “Progovara(j)mo” Muzeja ratnog 
djetinjstva u julu je predstavljena u 
Newcastleu u okviru godišnje konferencije 
Udruženja za studije sjećanja. Žene iz BiH 
koje su u mladoj dobi preživjele ratno 
seksualno nasilje predstavile su svoje životne 
priče uz pomoć tehnike mapiranja tijela. 
Učesnici konferencije imali su priliku upoznati 
se s cjelokupnom metodologijom na 
praktičan način na radionici koju su 
organizirali MRD i Koalicija “Mjesta savjesti”.

U okviru konferencije održan je niz 
predavanja i prezentacija, uključujući 
izlaganje Véronique Labonté o Muzeju ratnog 
djetinjstva. U svom radu Labonté je istaknula 
polifoničnu i transnacionalnu prirodu rada i 
pristupa MRD-a te je navela da je u pitanju 
“mjesto koje slavi saosjećanje i [dječiju] 
radost, pretvarajući obične predmete u 
nesvakidašnje”.

JULI 2023.



U Poljskom institutu u Kijevu 18. septembra 
otvorena je izložba Muzeja ratnog djetinjstva 
posvećena svjedočenjima djece iz Ukrajine 
koja su zbog rata bila primorana izbjeći u 
inostranstvo. Stotine hiljada ukrajinske djece 
svoj privremeni dom pronašlo je upravo u 
Poljskoj. Kroz postavku ličnih priča, ali i 
predmeta djece izbjeglica ova izložba je 
fokusirana na njihove živote u domovini prije 
rata, ali i na njihova snalaženja i 
prilagođavanja izbjegličkim danima. 

Ovo je bila prva izložba Muzeja 
ratnog djetinjstva na teritoriji 
Ukrajine nakon početka totalne 
invazije u februaru 2022. godine.

“Naša izložba progovara o dobroti i 
međusobnoj podršci porodica koje su 
zbog novonastale situacije donijele 
bolnu odluku da napuste svoje 
domove. Ona govori o podršci 
zajednica, kao i susjednih zemalja, 
posebno Poljske, čiju je granicu od 
početka invazije prešlo blizu 11 miliona 
Ukrajinaca. Izložba, također, posebno 
ističe da, iako su bili prisiljeni na 
izbjeglištvo, raseljeni Ukrajinci i 
Ukrajinke i dalje su dio našeg društva.”

Svitlana Osipchuk
Direktorica ureda MRD-a u Ukrajini

SEPTEMBAR – OKTOBAR 2023.

Izložba Muzeja ratnog 
djetinjstva u Kijevu



Tokom 2021. i 2022. godine Muzej ratnog djetinjstva je u Gazi 
dokumentirao iskustva tamošnje djece i mladih. U oktobru 2023. 
godine ovu kolekciju predstavili smo u obliku male virtualne izložbe 
pod nazivom "Priče iz Gaze: Odrastanje pod opsadom". Izložba se 
sastoji od 14 priča i eksponata iz naše kolekcije, koji pružaju uvid u 
svakodnevnicu djece u Gazi. Izložbu možete posjetiti na web-stranici 
Muzeja ratnog djetinjstva, kao i putem naših društvenih mreža.

DOSTUPNA OD OKTOBRA 2023.

Virtualna izložba 
“Priče iz Gaze: 
Odrastanje pod opsadom”



Kad mi sestra nedostaje
Moja sestra je 2019. godine dobila stipendiju za 
studij u Atini, u Grčkoj. Bili smo uzbuđeni što je 
dobila priliku da stekne bolje obrazovanje, iako 
smo bili svjesni da će izlazak iz Gaze pod 
opsadom biti težak. Uprkos tome, moja uspjela je 
stići do Atine i započeti svoj studij.

Od tada se zbog zatvorenih granica moja sestra 
nije mogla vratiti da nas posjeti. Prošlo je više od 
dvije godine otkako smo se posljednji put vidjele.
Ovaj suvenir mi je poklonila dok je još uvijek bila u 
Gazi. Zagledam se u njega svaki put kad mi sestra 
nedostaje u nadi da ćemo se jednoga dana 
ponovo sresti, čak i ako to ne bude u Gazi.

Saja (ž), rođ. 2007.
Palestina

Zemljana posuda puna lijepih sjećanja

Tata je kupio ovu zemljanu posudu 
nekada 2017. godine u jednoj od trgovina u 
Gazi. U njoj je mama pripremala nebrojena 
ukusna jela, a jedno od njih je tažin sa 
škampima. To jelo poprimi skroz drugačiji, 
unikatan okus kad se priprema baš u ovoj 
posudi. Ništa nema takav okus!

Sada sam vegetarijanka, tako da 
preferiram rižu i falafel. Volim biti dio 
našeg dramskog kluba, pisati kratke priče i 
pjesme… i volim svog tatu! Umjesto da 
pričam o ratu, radije razmišljam o lijepim 
trenucima koje smo proveli skupa, a 
upravo ova zemljana posuda čuva mnoga 
od tih sjećanja.

Israa (ž), rođ. 2006.
Palestina



“Status Evrope”u Briselu

Osnivač i generalni direktor MRD-a Jasminko Halilović govorio je na događaju “Status Evrope” u 
Briselu u prisustvu velikog broja visokih zvanica: ministara i ministrica država članica Evropske 
unije, bivših premijera i predsjednika te drugih donosilaca odluka.

Halilović je održao uvodni govor sesije “Evropa temeljena na sigurnosti i vrijednostima za 21. 
stoljeće”, u kojoj su osim njega učestvovali Christian Danielsson, državni sekretar za EU poslove 
Švedske; Hanna Liubakova, bjeloruska novinarka u egzilu; Federica Mogherini, rektorica 
Evropskog koledža, bivša visoka predstavnica EU za vanjske poslove i sigurnost; te Didier 
Reynders, evropski komisionar za pravdu.

Ovom prilikom u centralnom prostoru konferencije izložena su i dva eksponata iz kolekcije 
MRD-a, jedan iz Ukrajine i jedan iz Palestine.

NOVEMBAR 2023.





MUZEJ RATNOG DJETINJSTVA

Edukacija

GODIŠNJI IZVJEŠTAJ 2023.



EDUKACIJA

Više od 200 radionica 
za više od 3.000 djece
Implementacija edukativnih aktivnosti i razvoj 
novih materijala za djecu i nastavnice bili su 
jedan od prioriteta Muzeja ratnog djetinjstva i 
u 2023. godini. U okviru školskih i edukativnih 
posjeta, izložbe Muzeja ratnog djetinjstva 
posjetilo je preko 5.000 djece, mladih i 
nastavnika, od čega je njih 3.000 bilo 
uključeno u naš edukativni program 
izgradnje mira, koji podrazumijeva posjetu 
stalnoj postavci i učešće u radionici izgradnje 
mira.

Pored programa u samom Muzeju, 
nastavnice i nastavnici dobijaju i niz 
materijala za korištenje u učionicama prije i 
nakon posjete. Muzej implementira ovaj 
edukativni program od 2019. godine s ciljem 
poticanja dijaloga među vršnjacima iz 
različitih lokalnih zajednica te jačanja 
empatije i razumijevanja vlastite uloge u 
procesima izgradnje mira.

Ove godine imali smo priliku ugostiti djecu i 
mlade iz Sarajeva, Stare Bile, Tuzle, Visokog, 
Zenice, Mostara, Orašja, Konjica, Kladnja, 
Kalesije, Maglaja, Zavidovića, Nove Kasabe, 
Gračanice, ali i Hrvatske, Srbije, Kosova, 
Rumunije, Danske, Njemačke, Italije, Švedske 
i Japana.

Radionice izgradnje mira prilagođene su 
različitim dobnim skupinama, te se održavaju 
za djecu i mlade koji pohađaju osnovnu ili 
srednju školu, kao i za studentice i studente. 
Za djecu predškolskog uzrasta izvode se 
isključivo kreativne radionice, uz prilagođeni 
vođeni obilazak Muzeja.





Implementacija 
edukativnih aktivnosti i 
razvoj novih materijala 
za djecu i nastavnice i 
nastavnike bili su jedan 
od prioriteta Muzeja 
ratnog djetinjstva 
i u 2023. godini.



U proljeće 2023. godine Muzej ratnog 
djetinjstva je u saradnji s Fondacijom 
HERMES i Inicijativom mladih za ljudska 
prava (YIHR) te Fondacijom Anne Frank 
organizirao međunarodni seminar za 
nastavnice i nastavnike “Djeca u ratu”. 
Oslanjajući se na materijale iz kolekcije MRD, 
seminar je imao za cilj predstaviti različite 
edukativne pristupe u prezentiranju tema 
rata i djetinjstva.

Radeći s edukacijskim ekspertima i 
eksperticama iz Muzeja i drugih partnerskih 
organizacija, učesnici i učesnice seminara su 
tokom tri vezana cjelodnevna seminara imali 
priliku stjecati nova znanja i razmjenjivati 
iskustva, te kreirati nove materijale i nastavne 
planove u skladu s vlastitim potrebama i 
jedinstvenim kontekstom u kojem rade. U 
seminaru je učestvovalo 25 nastavnika i 
nastavnica iz BiH, 12 iz Hrvatske, osam iz 
Srbije, četiri iz Holandije te nekoliko njih iz još 
četiri evropske zemlje.

“Bilo je to divno iskustvo učenja. Počinjem raditi sa mladim osobama na temi koja se 
tiče ljudskih prava i stvari koje sam naučila na ovom seminaru će mi itekako koristiti. 
Hvala vam na svim praktičnim savjetima, koji su rezultat vaše višegodišnje predanosti 
mirovnom obrazovanju te vašeg iskustva i znanja.”

Učesnica seminara

U FOKUSU

Međunarodni seminar za 
nastavnice i nastavnike 
“Djeca u ratu”



Planovi aktivnosti koji su razvijeni tokom seminara na osnovu predmeta, priča i dnevnika iz 
kolekcije Muzeja ratnog djetinjstva poslije su implementirani u 10 škola u BiH, Hrvatskoj, Srbiji i 
Holandiji. Učenici jedne od škola u kojoj su aktivnosti implementirane u Hrvatskoj zatim su se 
odlučili i na putovanje u Sarajevo kako bi posjetili uživo Muzej ratnog djetinjstva.

“MRD je jedna od najkorisnijih obrazovnih institucija od rata pa do danas. 
Iako su u fokusu Muzeja pojedinačne priče, individualni narativi, obrazovni 
koncept daje širu sliku o besmislu i težini rata a i nadu da se mir može 
graditi. Muzej inspirira mlade da budu ti graditelji mira a to se, nažalost, 
rijetko dešava u našim obrazovnim institucijama. Muzej time ispunjava 
svoju ulogu graditelja mira.”

Profesorica, Katolički školski centar "Sv. Pavao”, Opća gimnazija, Zenica

“Muzej mi se jako sviđa jer Muzej sam po sebi nije kao svi ostali 
muzeji nego je čudesan. (…) Moja poruka svega ovoga je da ni 
sami nismo svjesni koliko smo zapravo jako sretni iako ponekad 
ne mislimo tako. Ali kada malo bolje pogledamo svijet oko sebe, 
pogotovo sada, jer je rat u nekim zemljama i u tom ratu jako puno 
djece ispašta, oni bi sigurno voljeli da mogu imati djetinjstvo kao 
sva ostala djeca. Bili bi sretni kad bi im obitelj bila na okupu.”

Kristina B.
Ekonomska škola “Braća Radić”, Đakovo, Hrvatska



U FOKUSU

Centar za edukaciju 
o miru i pravdi
Tokom 2023. godine Muzej ratnog djetinjstva 
pokrenuo je i Centar za edukaciju o miru i 
pravdi, koji je dostupan na muzejskoj web-
stranici. Riječ je o sveobuhvatnom, 
inkluzivnom i besplatnom resursnom centru 
za mirovnu edukaciju koji je namijenjen 
edukatorima i edukatoricama širom svijeta.

Centar sadrži eksponate koji su dio velike 
kolekcije predmeta i videosvjedočenja 
Muzeja, ali i predložene planove aktivnosti koji 
su temeljeni na njima. Odabrani eksponati su 
raznoliki, od dnevničkih zapisa, preko pisama, 
do igračaka, odjevnih predmeta i drugih 
muzejskih eksponata. Poput eksponata, i 
predloženi planovi aktivnosti su raznoliki i 
prilagođeni različitim uzrastima i temama 
koje obrađuju.

Većinu planova aktivnosti kreirali su eksperti 
za obrazovanje povezani s Muzejom ratnog 
djetinjstva i partneri Muzeja. Tu je također i 
odjeljak “Nastavnici za nastavnike”, koji 
predstavlja planove aktivnosti koje su razvili 
edukatori i nastavnici iz cijelog svijeta za 
druge kolege i kolegice.

Centar za edukaciju o miru i pravdi Muzeja 
ratnog djetinjstva konstantno će biti ažuriran: 
novi planovi aktivnosti bit će pravljeni s 
vremena na vrijeme, na osnovu novih 
eksponata u kolekciji MRD-a, utisaka o 
postojećim planovima aktivnosti i njihovom 
korištenju te događaja u svijetu.

Link: https://warchildhood.org/ba/centar-za-edukaciju-o-miru-i-pravdi



PROJEKT U FOKUSU: MEMENTOES

Videoigrica bazirana na 
kolekciji MRD-a kao alat 
za mirovnu edukaciju
MEMENTOES je trogodišnji projekt koji spaja 
muzejske stručnjakinje i istraživačice s 
programerkama i eksperticama za razvoj 
videoigrica. Jedna od osam partnerskih 
organizacija je i Muzej ratnog djetinjstva, koji 
u saradnji s nagrađivanim studiom za igre 
"Charles Games" iz Praga i drugim partnerima 
razvija videoigricu radnog naziva “Igračke“. 
Riječ je o istraživačkoj edukativnoj igri koja se 
bazira na svjedočenjima ljudi koji su odrastali 
tokom rata, a koja se čuvaju u arhivu Muzeja.

Projekt MEMENTOES trajat će do oktobra 
2025. godine, kada će biti objavljene i finalne 
verzije sve tri igrice, koje se za potrebe tri 
muzeja razvijaju u okviru projekta. Igrica 
Muzeja ratnog djetinjstva prati nekoliko likova 
koji nisu stvarni, ali su njihova iskustva 
bazirana na stvarnim pričama i iskustvima iz 
kolekcije MRD-a. Likovi dolaze iz BiH, Sirije i 
Ukrajine, a njihove životne priče prepliću se 
otkrivajući igračicama i igračima igrice 
kompleksnost djetinjstva obilježenog ratom.

Osim videoigara, rezultati projekta uključivat 
će i nekoliko naučnih radova u kojima će biti 
publicirani rezultati pratećih istraživanja o 
mogućnostima igara da budu efikasan alat za 
edukaciju o ljudskim pravima i historijskim 
događajima, te za razvoj empatije i 
razumijevanja. Prikupljanje podataka za 
najveću studiju u okviru ovog projekta 
koordinira upravo Muzej ratnog djetinjstva, i 
to u školama u BiH, Belgiji i Češkoj, gdje će 
stotine djece i nastavnika učestvovati u 
testiranju igara. Radi se o jednom od 
pionirskih istraživanja ove vrste, a Muzej i 
partneri će rezultate predstaviti i na nekoliko 
međunarodnih konferencija. Očekujemo da 
videoigra bazirana na kolekciji MRD-a 
postane važan alat u našim edukativnim 
programima, te da kao inovativan proizvod 
bude prihvaćena u školama širom svijeta.

Stipendija "Lejla Hairlahović-Hušić"

Muzej je i ove godine raspisao konkurs za stipendiju “Lejla Hairlahović-Hušić”, koja se dodjeljuje 
doktorantici ili doktorantu u spomen na prerano preminulu istraživačicu MRD-a. Inspirirani 
Lejlinim uvjerenjem da je obrazovanje temelj društva, stipendiju smo osnovali s ciljem podrške 
mladim istraživačicama i istraživačima. Stipendiju dodjeljujemo u saradnji s Fondacijom “Lejla 
Hairlahović-Hušić”. Dobitnica stipendije za 2023. godinu je Tatjana Žarković, doktorantica 
Filozofskog fakulteta Univerziteta u Sarajevu. Za stipendiju je apliciralo 57 doktorantica i 
doktoranata sa 16 univerziteta iz osam država.

Nobelovka Oleksandra Matviichuk: MRD je svijetao primjer saradnje između BiH i Ukrajine

Voditeljica Centra za civilne slobode i dobitnica Nobelove nagrade za mir za 2022. godinu 
Oleksandra Matviichuk obratila se povodom šestog rođendana Muzeja ratnog djetinjstva i prve 
godišnjice početka invazije na Ukrajinu našoj publici i partnerima u BiH. Matviichuk je u 
videoobraćanju naglasila značaj saradnje BiH i Ukrajine, posebno u područjima memorializacije 
i kulture sjećanja, te navela Muzej ratnog djetinjstva kao svijetao primjer saradnje između dvije 
zemlje. “Zajedno, podržavajući jedni druge, možemo ostvariti mnogo više na području izlječenja 
društva na individualnom i kolektivnom nivou”, istakla je Matviichuk.



Predstava bazirana na svjedočenjima iz kolekcije MRD-a prikazana u Škotskoj 

Predstava za djecu i mlade “Nerazdvojni: lekcije iz podijeljenog društva”, koja tematizira ratne 
zločine i nasilje na prostoru Bosne i Hercegovine tokom proteklog rata, premijerno je prikazana 
u škotskom gradu Bathgateu. Riječ je o projektu višestruko nagrađivane pozorišne trupe 
“Collingwood Learning”, koji se, između ostalih, temelji i na svjedočenjima iz kolekcije Muzeja 
ratnog djetinjstva te iz knjige “Djetinjstvo u ratu”.

Održan sastanak MRD-a i zamjenice 
ministra vanjskih poslova u Ukrajini

U oktobru 2023. tim Muzeja ratnog 
djetinjstva u Kijevu sastao se sa 
zamjenicom ministra vanjskih poslova 
Ukrajine Emine Dzhaparovom. Osnivač 
Muzeja Jasminko Halilović te naša 
direktorica u Ukrajini Svitlana Osipchuk 
upoznali su zamjenicu ministra i njen tim 
o radu i planovima Muzeja u ovoj zemlji. 
Tom prilikom Dzhaparova je izrazila svoju 
bezrezervnu podršku MRD-u te istaknula 
značaj inicijative da se dokumentiraju i 
sačuvaju svjedočenja djece koja su 
iskusila rat.



U Sarajevu održana međunarodna konferencija 
posvećena izgradnji mira

Međunarodna konferencija “Djeca i nastavnici kao 
mirotvorci u podijeljenim društvima: obrazovni 
pristupi” održana je u Sarajevu od 7. do 10. oktobra u 
organizaciji Muzeja ratnog djetinjstva, Međunarodne 
asocijacije za interkulturalno obrazovanje (IAIE) te 
Centra za obrazovne inicijative “Step by Step”. 
Tokom četiri dana konferencija je okupila blizu 400 
domaćih i svjetskih stručnjaka u oblastima 
obrazovanja, muzeologije, ljudskih prava i srodnih 
područja, te nastavnica i nastavnika iz regije. 
Učesnici i učesnice iz više od 30 zemalja sudjelovali 
su u preko 250 radionica, prezentacija i diskusija.

I ove godine smo organizirali radionice u sklopu projekta "Note dobrodošlice"

U saradnji s Muzičarima bez granica i ove godine smo realizirali projekt "Note dobrodošlice" za djecu 
i mlade u pokretu koji borave u prihvatnim kampovima u Blažuju i Ušivku, ali i nedavno otvorenom 
“Prihvatnom centru za maloljetnike bez pratnje, tražitelje azila i ranjive kategorije” u Sarajevu. Riječ 
je o projektu u sklopu kojeg edukatorice MRD-a održavaju kreativne radionice s djecom i mladima 
koje su usmjerene na izradu njihovog mozaika snova. 

Edukatorica MRD-a Amina Šurković program opisuje ovako: "Jasno nam je da kreativni napori igraju 
ključnu ulogu u njegovanju osjećaja nade i pripadnosti. Putem ovih radionica želimo doprinijeti 
normalizaciji života ljudi u pokretu koji borave u Bosni i Hercegovini. Jedino uz osjećaj da su kod 
kuće oni mogu vidjeti da njihovi snovi mogu postati stvarnost.”



U susret 2024.

MRD u BiH
Šta je pred nama?
U narednom periodu nastavljamo predano 
raditi na implementaciji i jačanju svih naših 
redovnih aktivnosti, i sa velikim 
entuzijazmom najavljujemo i realizaciju novih 
značajnih projekata i partnerstava koja će 
dodatno obogatiti naše djelovanje u BiH.

U okviru našeg rada na dokumentovanju 
ličnih iskustava o odrastanju u ratu, tokom 
ove godine planiramo dodatno proširiti 
istraživačke aktivnosti, s ciljem rasta i 
obogaćivanja muzejske kolekcije novim 
perspektivama, sa posebnim fokusom na 
područja koja do sada nisu bila zastupljena u 
našoj kolekciji. Također, nastavljamo raditi i na 
jačanju naših izlagačkih aktivnosti i 
kapaciteta. Pored značajnih unapređenja 
usmjerenih na pristupačnost i podizanje 
kvaliteta iskustva posjetilaca našoj stalnoj 
postavci u Sarajevu, produkciji i predstavljanju 
naše putujuće izložbe publici van BiH, 
trenutno smo u procesu produkcije naše prve 
izložbe posvećene iskustvima djece i mladih 
iz Goražda. Postavku planiramo predstaviti 
publici u Goraždu u ljeto 2024. godine.

Ključna komponenta našeg djelovanja u BiH 
je i u polju mirovne edukacije. Kroz ovaj 
segment našeg rada, imali smo priliku raditi 
sa djecom i mladima iz preko 200 osnovnih i 
srednjih škola širom zemlje. Posebno 
značajan iskorak u narednom periodu, 
pravimo upravo u ovom području našeg 
djelovanja. Muzej ratnog djetinjstva, 
prepoznat je od strane Fonda za izgradnju 
mira Generalnog sekretara Ujedinjenih nacija 
kao pouzdan partner u realizaciji programa i 
aktivnosti koje doprinose izgradnji i jačanju 
mira u BiH.

Uz podršku Fonda, i u saradnji sa lokalnim 
partnerima, novi projekat MRD-a, pod 
nazivom “Mirovne priče”, ima za cilj 
postavljanje temelja za sistemsku promjenu u 
razumijevanju i pristupu izgradnji mira u BiH. 
Kroz pažljivo osmišljene kreativne i obrazovne 
programe i aktivnosti, planiramo raditi na 
osnaživanju nove generacije mladih lidera/ica 
izgradnje mira u više od 20 općina širom BiH. 
Također, u više od 30 bh općina planiramo 
osnažiti nastavnike koji su motivirani da 
prošire svoja znanja u području mirovne 
edukacije s ciljem realizacije različitih 
aktivnosti u svom svakodnevnom radu 
sa djecom i mladima.

Naš osnovni cilj i namjera jeste da udružimo 
snage sa stotinama mladih ljudi i nastavnika 
iz cijele BiH, i da kroz kreativnost i mirovnu 
edukaciju preoblikujemo diskurse i prakse 
učenja iz prošlosti. Nadamo se da ćemo 
doprinijeti boljitku društva tako što ćemo 
omogućiti budućim generacijama da shvate 
da mogu odbaciti nasilje i širenje straha, i da 
umjesto toga mogu usmjeriti svoju pažnju na 
posvećenost izgradnji i jačanju mira.

Amina Krvavac
Izvršna direktorica MRD-a

MRD U BOSNI I HERCEGOVINI

Finansijski pokazatelji

Prihodi: 1.289.000 KM

Rashodi: 1.065.000 KM



PODRŽITE NAŠU MISIJU:

Zajedno 
možemo
više.
Fondaciju Muzej ratnog djetinjstva od 
osnivanja podržavaju različiti donatori: 
vladini i nevladini izvori, privatne fondacije, 
kompanije i pojedinci. Dio rukovođenja 
Fondacijom su i stalni napori da ovi izvori 
budu diverzificirani.

Ako smatrate da su aktivnosti o kojima ste 
mogli pročitati u ovom izvještaju važne te 
ih želite podržati, to možete uraditi jednim 
klikom na našoj web-stranici. Bilo kojom 
bankovnom karticom možete se pretplatiti 
na redovnu mjesečnu donaciju. Neki naši 
donatori podržavaju nas sa 5 EUR 
mjesečno, a neki većim iznosima. Ako 
postanete jedan od njih, to je način da i vi 
direktno doprinosite našoj misiji. Snažna 
baza privatnih donatora i donatorki 
garancija je da će Muzej ratnog djetinjstva 
biti uspješan i u periodima kada ne 
uspijemo dobiti dovoljno grant sredstava.

warchildhood.org/ba/doniraj-podrzi



“U Fondaciji 'Mir uma' vjerujemo da su davanje 
glasa djeci, pripovijedanje i stvaranje kolektivnih 
sjećanja ključni za prevazilaženje individualne i 
kolektivne traume te za njegovanje otpornih 
postratnih društava. Stoga prepoznajemo važan i 
jedinstven rad Muzeja ratnog djetinjstva u Bosni, 
kao i u Ukrajini i drugim zemljama. Težimo biti 
zagovornici mentalnog zdravlja i psihosocijalne 
podrške za djecu pogođenu nasiljem, ratom i 
raseljavanjem, te kako bismo ispunili ovu viziju, 
identificiramo srodne organizacije i aktere i 
udružujemo se. Naš glas, moć i utjecaj temelje se 
na značajnim partnerstvima i saradnjama, i zato 
smo 2023. podržali Muzej ratnog djetinjstva.”

Fondacija “Mir uma” 
peaceofmind-foundation.org



Hvala
Učesnicama i učesnicima, 
te našim publikama na povjerenju.

Saradnicama i saradnicima, 
te našim partnerima na saradnji.

Našim donatorima u 2023. godini: 
Porticus,
Nacionalni fond za demokratiju (NED),
Sigrid Rausing Trust,

ForumZFD,

Rockefeller Brothers Fund,
Evropska unija,

Fondacija "Mir uma",

Rondine Cittadella della Pace,
Kanton Sarajevo,
Grad Sarajevo.

